
AGAKIZA SI IGIKINISHO (Igice cya makuminyabiri  na gatanu)    

Ntangiye kino kiganiro mbashimira ko mukunda gufata umwanya wanyu kugirango mutege  amatwi ibyo Imana iriho itubwira muri ino minsi ikomeye ibanziriza ukugaruka kw’Umwami  wacu Yesu-Kristo. Imana ni umubyeyi wacu udukunda kurusha ababyeyi batubyaye ndetse no  kurusha abana twabyaye.  Ni cyo gituma Imana itariho yihanganira na gato, kubona uburyo twebwe abana b’abantu tutariho twitaho ubugingo bwacu, ahubwo, tukaba, ubuzima bwo muri ino si ari bwo turi gushira imbere. Ni kuri izo mpamvu, kugirango hatazagira uwireguza kutaba yaramenye uko yabigenza ngo abone ubugingo buhoraho, Imana yo ubwayo, yihagurukiye kutwibwirira no kutwiyigishiriza, kugira ngo tutazatahukana amazero tukarimbuka. Nyamara, twige vuba na bwango tumenye, twigishe n’abandi, kuko  Imana ikomeza kumbwira ngo   mbabwire ngo : ‘’ Nimuhugukire ibye, abiyobagiza, abashinze amajosi,  n’abaninira iby’Imana baragowe. Abisubiyeho, bakava mu nzira impfunganye ijana abantu mu Bugingo buhoraho, bagasubira mu nzira yagutse ijana abantu mw’irimbukiro, ni bo benshi. Kandi tumenye ko  abakurura ibirenge, ko bazatahukana zero ‘’. Imana yongeye irasemerera ifite umubabaro  mwinshi n’uburakari bwinshi ngo : ‘’ Nimuve mu mikino n’imiteto, igihe mugezemo, si icyo gukina. Ni igihe cyo kwezwa, ni igihe cyo gusiganywa. Kandi, uzasiganywa neza ni we uzagororerwa. Hagiye gukora intwarane. Intwari zimaze kunanirwa zavuyemo, hasigaye intwarane.  Abasinziriye bakanguke babe maso bave mu bitotsi. Mukanguke mbone uko mbamurikira. Abantu barasinziriye ibitotsi byo kubica. (Kandi mumunye ko gusinzira mu buryo bw’Umwuka ko ari ukuba kure y’Imana). Abaryamye ni babyuke, ni bakanguke burenda guca. Abicaye nibahaguruke. Muve mu mihango, mwinjire mu Gakiza nyakuri.  Nimufate ibihe byo gusenga, ni mufate ibihe byo kunyegera. Mwiyinire mwisuzume. Abantu baracari ba mpemuke ndamuke. Ese murahemuka mwibaza ko musigaje kuramuka kangahe ? Akaga karaje, akaga kegereye abantu. ( Akaga, ni twe turi kukikururira kuko isi yimuye Imana yimika Satani, yubika Ijambo ry’Imana ariyo mategeko y’Imana, yimika amategeko ajanye n’irari ryayo) Ndabakunda nimwumve, ni cyo gituma nkomeza kuvuga. Ariko ngiye guceceka kuko ndavuga ntimwumva. Uzakora ibyo nshaka azagororerwa, ariko uzakomeza kwiyobora azahura n’akaga. Muvangure ibivanze. Unkorera ave mu bidatunganye.  

Ndiho neza umugeni aratashe byihuse. Ndiho ntambagira mw’isi yose nca imanzi ku bana banjye kugirango hatazagira uwo nibagirwa. Harabagiye gusigara mw’isi kandi bari kuri liste y’abazamuka kuko bibereye mu ntege nke . Muve mu ntege nke no mu gushidikanya, nimwambare imbaraga, igihe kiri bugufi. 

Harabantu bari gushakira Imana aho itazabonerwa. Mureke gushakira Imana mu Madini, mureke kuyishakira mu bana b’abantu, mureke kuyishakira mu bigirwamana no muri za Nyabingi. Aho hose si ho muzayibonera, muzayibonera muri Yesu-Kristo ari we Jambo ry’Imana. Ngo nidukomeze twambare imbaraga kuko igihe cyo guhemba no guhana kiri bugufi ‘’. 

Imana rero idufashe twese gutega amatwi Ijambo ryayo, idufashe no kurisobanukirwa, kandi idushoboze no kurishira mu bikorwa. Kuko, abariho bakerensa ibyo Imana iri kutubwira, ni bo ubwabo bari kwiciraho iteka. Ngo, nitumenye ko atari igihe  cyo kudamarara, nitwihute twitegure tutazajana umugayo cyangwa amadeni duheraniye Imana n’abantu, tugahusha ijuru “. Abantu bariho bafyinata ku by’Imana batariho bashakisha Agakiza nyakuri ngo bagashikire, si nzi nyimba bashira mu gaciro uko bazagomba kubabazwa kugirango babashe kwicungura Itorero rimaze kuzamuka. Abantu, sinzi uko tumeze. Turi kwanga gucungurwa n’ubuntu bw’Imana, none tuzabasha gupfa urupfu nk’urwo Yesu yapfiriye ku musalaba kugirango dukizwe n’amaraso yacu ? Cyangwa turi kwiyemeza kurimbuka tukazabana na Satani ? Umuntu wese natekereze, turacafite akanya gato ko kwisubiraho. Duhitemo kandi duhagarare ku guhitamo kwacu. Aho umuntu akorera ni ho azatura. Ibyaribyo byose, tumenye ko intabwirwa zizabwirwa n’uko amaso atukuye .   

Muri Yohana 12 : 44 – 48, Yesu ngo yakirije ijwi aravuga  ati : Unyizera, si jye aba yizeye, ahubwo, aba yizeye uwantumye. Numbonye, aba abonye uwantumye. Naje mw’isi ndi umucyo, kugirango unyizera wese ataguma mu mwijima. Ariko, umuntu niyumva amagambo yanjye ntayitondere, si jye umuciraho iteka, kuko ntazanywe no guciraho abari mw’isi ho iteka, ahubwo naje kubakiza. Unyanga ntiyemere amagambo yanjye, afite umuciraho iteka. Ijambo navuze, ni ryo rizamuciraho iteka ku munsi w’imperuka. Amen. 
N’ukuri, Ijambo ryose ryavuye mu kanwa k’Uwiteka Imana yacu, nitutaryitaho, ni ryo rizaducira urubanza ku munsi w’amateka. N’ubu, Imana iracatubwira kugirango hatazagira ugira icyo yireguza. 

Muri Ezekiyeri 30, muzayisomere yose. Ariko amagambo ngiye kubabwira ari muri kino gice, si ayo kubatera ubwoba nk’uko bamwe babivuga ngo  harabariho bavuga iterabwoba. Ntabwo ari iterabwoba, nukugirango hatazagira uwirarira ngo n’amahoro kandi atayahari. Nukugirango hatazagira abatungurwa ngo bonywe nk’uko ubutumwa bwa 2012 butubwira ko hariho abagiye kwonywa kuko basinziriye. Imana iriho idukangura, ngo nimukanguke muve mu bitotsi, umunsi w’Uwiteka, umunsi w’amateka y’Imana, uregereje. Imana iratuburira kuko idukunda nk’uko yavuze muri Amosi 3 : 7 iti : ‘’ Ni ukuri, Uwiteka Imana ntizagira icyo ikora, itabanje guhishurira abagaragu bayo b’abahanuzi ibihishwe byayo. ‘’. Tumenye ko Imana yahagurukiye gusoza ibyo yatubwiye byose. Twisubireho twakire umugisha w’Imana tureke kwakira umuvumo. 

Ijambo rero riri muri Ezekiyeri 30 riratubwira mu magambo make riti : Nimwumve uko Umwami Uwiteka avuga ati : ‘’ Nimuboroge uwo munsi uzabona ishyano. Kuko umunsi ugeze bugufi. Ni ukuri, umunsi w’Uwiteka uri hafi, uzaba umunsi w’ibicu, ube igihe cy’abanyamahanga. Abanyamahanga ari bo banyabyaha, bazajana n’abantu b’uruvange bose, abananiwe kwivangura n’abo badasangiye urugendo, abananiwe kwivangura n’ab’isi, abananiwe kwivangura n’ababayobya, abananiwe kwivangura mu ruvange rw’amadini, abo bose bazajanana n’inkozi z’ibibi zose, barimburanwe n’ibigirwamana byabo. Abahagarikiye abanyabyaha na bo bazagwa. Ndetse n’abafasha babo na bo bazagwa. Ba ntirumveho bazagwa, abiraye n’abiyobagiza na bo ntibazasigara. Abigize ba sindabibazwa, ba ntibindeba na bo bazagwa. Abiremeye ibihome, bibabuza kugera ku Mana na bo bazagwa. Ndetse na babereye abandi ibikuta bakababuza kugera ku Mana, bakitambika hagati y’Imana n’abandi bantu na bo bazabizira, bazabona ishyano. Urumva rero mu by’ukuri, tugomba kuba maso, kandi tukagendana ubwenge, hatagira abaduhendesha ubwenge bwabo ngo batuvangire dutakaze connexion n’Imana yacu, tukava mu nzira y’Agakiza. Abatari maso, umunsi w’Uwiteka ntibazawuva i mbere.     
Twibutsanye rero ko ari icyumweru cya makuminyabiri na gatanu  tuganira ku mfunguruzo eshatu zifungura ijuru arizo : Agakiza, amaraso ya Yesu - Kristo, imirimo. Twatangiriye ku rufunguruzo rwa mbere ari rwo Agakiza. Twavuze ko Agakiza ko ari Yesu, ko ari Ijambo ry’Imana. Tuvuga ko Agakiza kazanwe mw’isi n’Imana ko katazanywe n’umuntu n’umwe cyangwa idini na rimwe. Kazanywe na Data wa twese, Uwiteka, ni we waduhaye Umwana we w’ikinege ariwe Yesu- Kristo kugirango adukize.  

Twavuze ko kugirango dusobanukirwe neza Agakiza icyaricyo, tumenye n’ingene twakizwa, ndetse  n’ingene twagendera mu Gakiza, tuzakaganiraho twishura ku bibazo 7 bikurikira :

· Agakiza ni nde ? 

· Agakiza kazanwe na nde mw’isi ?

· Kubera iki Agakiza kaje mw’isi ?, katumariye iki ? 

· Dukizwa gute ? Dikizwa iki ?  

· Intambwe zo mu Gakiza ni izihe ? 

· Ese abadakijijwe ntabwo bazaja mw’Ijuru ? 

· Kubera iki hariho abantu badakizwa ? 

Ibibazo 5 bya mbere, tumaze kubiganiraho mu buryo burambuye. Ubushize, twaganiriye ku ntambwe ya Gatanu yo mu Gakiza, ari yo “ Gukora imirimo myiza “ Twavuze ko gukorera Imana, ko biri mu mategeko y’Imana, kandi, ni imwe mu ntambwe zo mu Gakiza, ndetse, ni rumwe muri za mpfunguruzo eshatu zipfungura Ijuru. Gukorera Imana ni ubuzima bwa minsi yose. Gukorera Imana, twavuze ko ari ukuzana impinduka nziza aho turi hose. Gukorera Imana ni ugukumira icyaha aho turi hose, tugahinduka imbarutso y’ibyiza, tugatuma benshi bashima Imana ku bwacu. Gukorera Imana ni ugukwiza aho turi hose urukundo, maze tugatuma abo tubana buzura urukundo bakunda Imana n’abandi bantu. Uno munsi, turaganira ku kibazo kitubaza nyimba abadakijijwe batazaja mw’Ijuru. 
E.  ESE ABADAKIJIJWE NTABWO BAZAJA MW’IJURU ? 
Iki ni ikibazo abantu benshi bashobora kandi bakunda no kwibaza. Mu kwishura kuri kino kibazo,  ndaja kwisunga ku byo ibyanditse byera bitubwira. Icyakora ntimubifate nko gucira abantu imanza kuko Agakiza kacu kaba mu mutima, kandi nk’uko nabivuze, Itorero ry’Imana riri mu madini yose. Kandi Itorero ry’Imana riri mw’ibanga ry’Imana. Imana ni yo izi abe. Twebwe ntabwo twabamenya, ntabwo twabarebesha amaso kuko tutabasha gusoma mu mitima y’abantu. Kandi, imibanire Imana igiranira na buri muntu ni we uyizi. Kandi Agakiza ni aka buri muntu ku giti cye. Ab’Imana bariyizi kandi n’Imana irabazi.  

Icyakora, nyimba twarumvikanye neza ku gukizwa icyaricyo, mu gice cya gatatu cya kino gitabo, ko gukizwa ko ari ugukira indwara z’imitima yacu ivuka ifite indwara yo kwipfuza idukururira mw’irari ry’uburyo bwose, ndetse tukavuka dufite n’ubwoba bw’ejo hazaza, kubera ukutavukana ukwizera.  Izo ndwara uko ari ebyiri tukaba tuziterwa n’icyaha cy’inkomoko cyo kwikunda, dukura kuri Adamu na Eva. Ku bw’icyo cyaha twese tuvukana, tukaba tutavuka dukunda Imana n’abandi bantu,  kandi tutavuka twizeye Imana. Ikindi, tukaba tuzi neza ko umuntu utagira urukundo kandi udafite no kwizera ko atazaja mw’Ijuru, nk’uko aya magambo y’ Imana abitubwira . Ku bw’ibyo, tugomba kwumvikana neza ko Gukizwa, ko ari ukubabarirwa ibyaha byacu. ( Luka 1 : 76- 80 ) Ko umuntu wakijijwe, ko ari  uwihanye, kandi akihanira kureka,  akababarirwa ibyaha bye, agahinduka, akava mu kwikunda, akuzura urukundo, akava mu bwoba no mu gushidikanya, akagira ukwizera guhamye, agashikama mu Mana, akuzura amahoro n’umunezero. 
Muri 1 Yohana 3 : 14 -15 ‘’ Ijambo ry’Imana riratubwira riti : ‘’ Twebwe tuzi  yuko twavuye mu rupfu tukagera mu bugingo, kuko dukunda bene Data. Udakunda aguma mu rupfu. Umuntu wese wanga mwene Se ni umwicanyi, kandi muzi ko ari nta mwicanyi ufite ubugingo buhoraho. 

Mu Baheburayo 10 : 36 – 39,  Ijambo ry’Imana riratubwira riti : Nuko rero ntimute ubushizi bw’ubwoba bwanyu bufite ingororano ikomeye, kuko mukwiriye kwihangana kugira ngo nimumara gukora ibyo Imana ishaka, muzahabwe ibyasezeranijwe. Haracasigaye igihe kigufi cyane kandi uzaza  ntazatinda. Ariko umukiranutsi wanjye azabeshwaho no kwizera. Nyamara nasubira inyuma umutima wanjye ntuzamwishimira. Ariko twebweho, ntidufite gusubira inyuma ngo turimbuke, ahubwo dufite kwizera kugirango tuzakize ubugingo bwacu.  

Imana, aya magambo yarongeye iyakomeresha itegeko yaduhaye muri 1 Yohana 3 : 23, iratubwira iti : Itegeko ryanjye ni iri : ‘’ Ni uko mwizera Umwana wanjye Yesu-Kristo, mugakundana nk’uko yabategetse. Kandi, uwitondera amategeko yayo aguma muri yo, na yo ikaguma muri we, kandi ikitumenyesha ko iguma muri twe, ni Umwuka yaduhaye. ‘’  
Ugukira kw’imitima yacu, ariko kwuzura urukundo no kugira ukwizera mu Mana imwe rudende, nyimba twemeranywa ko tubibonera mu Gakiza honyene ari we Yesu-Kristo, nk’uko Ijambo riri muri Yohana 1 : 12 ribitubwira ko abemeye Yesu-Kristo ari we Jambo ry’Imana, yabahaye ubushobozi bwo kuba abana b’Imana. Abana b’Imana, ni abahindutse, bakava  muri kamere y’icyaha, bakambara kamere y’ubwiza bw’Imana. Ni ababashije gutegekesha imibiri yabo Ijambo ry’Imana, bakava mu byo bararikira, bakinjira mu bushake bw’Imana. Bakava muri kamere yo kwikunda bakuzura urukundo, bakava mu bwoba no mu gushidikanya, bakagira ukwizera kutanyeganyega mu Mana imwe rudende.  Birumvikana rero ku bw’ ibyo, ko abatazemera Yesu-Kristo, ngo bamwakire, bamwemerere abayoboze ijambo rye abahindure, ntabwo mu mbaraga zabo bazabasha kwihindura ngo bahinduke abana b’Imana, ubwo, ntibazakizwa. Kandi, utazagira guhinduka kw’umutima we ngo ase na Data wo mw’Ijuru, ntazabana na we.  

Imana ntabwo yigeze igira ubwiru inzira itwerekeza mw’i juru ngo itujijishe, kuko nta na rimwe yigeze ishaka kujijisha abana b’abantu ngo babure iyo baja n’iyo bava. Imana yishimira ko twese dukizwa tukava mu byaha tukazabana nawe mw’Ijuru. Umwami Wacu, yishimira kuduha ubwami bwe. Imana, ntiyaturemeye kurimbuka, yaturemeye ubugingo buhoraho. Ariko, ni buri muntu ku giti cye gutoranya ubugingo, yizera Yesu-Kristo, cyangwa agatoranya kurimbuka ku bwo kudashaka kumwizera. 
Ijambo ry’Imana riri muri 1 Yohana 5 : 12-13 na ryo rirabyemeza riti : ‘’ Kandi, uko guhamya ni uku, ni uko Imana yaduhaye ubugingo bubonerwa mu Mwana wayo. Ufite uwo Mwana, ni we ufite ubugingo. Naho udafite uwo Mwana w’Imana, nta bugingo afite. Ibyo ndabibandikiye mwebwe abizeye izina ry’Umwana w’Imana kugirango mumenye ko mufite ubugingo buhoraho ‘’. Uwahisemo guhitamo uwo Mwana akamwakira  kugirango abane nawe, wese, kandi akabana nawe by’ukuri ntakubeshabesha, agakomeza guhamagarwa no gutoranywa kwe,  azabona ubugingo buhoraho.  Uzabyihorera na we, nta juru azabona. 
Imana yaratubwiye muri Yesaya 45 : 20, iti : ‘’ Nimuterane muze munyegerere icyarimwe, mwa barokotse bo mu mahanga mwe ‘’ . Abarokotse aribo  bakijijwe, ni bo bazabasha kwegera Imana, bakabana na yo, abandi ntibazabibasha.   

Muri Luka 13 : 22, Umwami Yesu yatubwije ukuri kwambaye ubusa, atubwiza ukuri ko abatazanyura mu nzira ipfunganye ari yo nzira y’Agakiza ko batazabona Umwami Imana. Umuntu yaramubajije ati abakizwa bangana iki, ese abakizwa ni bake cyangwa ni benshi ?  

Na we aramusubiza ati : ‘’ Mugire umwete wo kunyura mw’irembo ripfunganye. Ndababwira y’uko benshi bazashaka kurinyuramo ntibabibashe. Nyir’inzu namara guhaguruka agakinga urugi, namwe mugatangira kurukomangaho muhagaze hanze muvuga muti :‘’Mwami dukingurire ‘’, azabasubiza ati : Simbazi, sinzi na ho muturutse. Ni bwo muzavuga muti ‘’ Kandi twariraga imbere yawe, tukanywera imbere yawe, ndetse ukigishiriza mu nzira z’iwacu ! Ariko azababwira ati : ‘’ Sinzi aho muturutse. Nimumve imbere mwa nkozi z’ibibi mwe.   

Aya magambo arumvikana neza kandi arasobanutse ko bidakwiriye kuba twarumvise kristo bamuvuga, ngo tube twarabaye abanyamadini barangije imihango yose ngo twumve ko ariko Gakiza. Abatazinjira mu Gakiza nyakuri ( Ijambo ry’Imana)  ngo bakagenderemo, ntibazakingurirwa Ijuru. Kandi inzira y’Agakiza iragoye, ni inzira yo kwirinda, ni inzira yo kwihangana no kwitangira abandi. Ni inzira yo kwiyambura byose. Iby’isi ntitube tukibifata nk’intego y’ubuzima bwacu, ahubwo, tukabifata nk’ibikoresho bidufasha kugera ku ntego yacu ariko gukizwa tukazabana n’Umwami wacu Yesu-Kristo watubambiwe, tukazabana ubuzira herezo. 

Umwami Yesu yabitubwije uno mugani aratubwira ati : ‘’ Ubwami bwo mw’i juru bugereranywa n’izahabu zahishwe mu murima, umuntu azigwaho arazitwikira aragenda, umunezero umutera kugura ibyo yari atunze  byose  ngo abone kugura uwo murima. Kandi ati : Ubwami bwo mw’Ijuru, bugereranywa  n’urushundura bajugunya mu nyanja, ruroba ifi z’amoko yose. Iyo rwuzuye, barukururira ku nkombe, bakicara bagatoranyamo inziza bakazishira mu mbehe, imbi bakazita. Uko, ni ko bizaba ku mperuka y’isi. Abamarayika bazasohoka batoranye abanyabyaha mu bakiranutsi, babajugunye mw’itanura ry’umuriro, ni ho bazaririra bakahahekenyera amenyo.’’  ( Matayo 13 : 44, 47-50 ).
Uwu mugani Yesu-Kristo yaduciriye uratugaragariza koko ko Ubwami bw’Imana ko ari ubw’abihebye, bagaheba byose ku bwa Kristo kugirango bazabone Ubwami bwo mw’Ijuru. Kandi, utugaragariza ko ababi batahindutse ngo bakizwe ko batazakandagira mw’ijuru, ahubwo, bazatabwa mu muriro. 
Ku bw’ibyo, biragaragara  ko atari  bose  bazashobora  kugendera  mu nzira y’Agakiza  itugeza mw’i juru, kuko nk’uko twakomeje kubivuga, iyo nzira idusaba kuva mu miterere yacu yo kwikunda, idusaba kuva muri kamere y’umubiri wacu . Bidusaba kuva mu muntu wa kera, tugahinduka ibyaremwe bishya. Bigusaba kugira ibitekerezo bishya uheshwa n’Ijambo ry’Imana, ukarekeraho kuyoborwa na Kamere y’umubiri wawe. Biragusaba rero gutegeka umubiri wawe. Biragusaba kuyoborwa n’Umwuka Wera w’Imana, ha gushishikara kuyoborwa na kamere y’umubiri wawe. Kuko abayoborwa n’Umwuka w’Imana, ni bo bana b’Imana, ni na bo baragwa be bazaraganwa na Kristo Ubwami bwo mw’Ijuru. 
Kandi, umuntu wese yakwisuzuma akareba nyimba koko yarahindutse  ku bwo kwera  imbuto z’Umwuka, kugirango abashe guhamanya n’umutima we ko ari umwana w’Imana nyakuri. Imbuto z’Umwuka ni izi nk’uko Ijambo ry’Imana rizitubwira mu Bagalatsiya 6 : 22, riti : Imbuto z’Umwuka ni urukundo n’ibyishimo n’amahoro, no kwihangana, no kugira neza, n’ingeso nziza no gukiranuka, no kugwa neza, no kwirinda. Ibimeze bitya, nta mategeko abihana. Aba Kristo babambanye kamere n’irari n’iruba byayo. 
Nyimba utera imbuto z’Umwuka,  uracera imbuto z’umubiri wa kamere . Na zo ugomba kuzimenya kugirango nawe ubwawe  wihane. 
Imbuto za Kamere ni izi ; Gusambana no gukora ibiteye isoni, n’ibiganiro bibi, n’iby’isoni nke, no kuroga, no kwangana, no gutongana, n’ishyari n’umujinya, n’amahane, no kwitandukanya, no kwirema ibice, no kugomanywa no gusinda, n’ibiganiro bibi, n’ibindi bisa bityo. ( Agalatiya 6 : 19-21 ) 
 Ni buri muntu rero ku giti cye kumenya imbuto yera kugirango amenye ko yakijijwe by’ukuri, noneho amenye n’uruhande aherereyemo, nyimba ari uw’ijuru, cyangwa akiri uwo kurimbuka yisubireho. Nyimba atarakira Yesu amwakire amukize Kamere y’umubiri, nyimba naho yaramwakiriye agakomezanya umwete kwitwara nk’abo mu bwami bwa Satani, niyisubireho. 
 Abatazashakana Yesu umwete, ngo bagendane na we batajarajara, abatazashakisha buri munsi gusa na we,  ntibazabona ijuru kuko batazishoboza guhinduka kugirango bakizwe.  Abantu benshi bagiye kurimburwa no kwanjanjwa, no kutagira ishyaka n’umwete  byo gushaka Imana, bayishakira mw’Ijambo ry’Imana ariwe Yesu-Kristo  ngo abanyuze  mu nzira ye impfunganye. Abantu benshi kubera ubunebwe no kutitaho iby’Imana, ngo bisomere Ijambo ry ‘Imana bamenye ukuri  kubayobore,  bari inyuma y’amadini nk’impumyi zitazi iyo zija. Bari mu mahame n’imihango y’amadini. Nyamara, tumenye ko nta Dini rikiza, kandi, tumenye ko Yesu-Kristo atazanywe no gushiraho amadini, ahubwo, yari yaraje gupfungura abantu  amaso n’abanyamadini barimo, kugirango bamenye Imana nyakuri, bakizwe. Ariko abayobozi bayo, aribo bafarisayo n’abasadukayo barinangiye imitima, Umwami Yesu bamubonamo umwanzi yaje kubarwanya no kubakuraho abayoboke baramwicisha.  Mwibuke ubwo Yesu yahekwa n’icyana cy’indogobe, abantu bakamuramya, abafarisayo bo ntibamunezererewe, ahubwo baravuze ngo nyamara turushwa n’ubusa, dore rubanda yose iramukurikiye. ( Yohana 12 : 12- 19 ). Umwami Yesu amaze kuzura Lazaro, Abafarisayo n’abatambyi bakuru ntibyabashimishije na gato. Ahubwo, barababaye cyane, kuko icyo gitangaza cyatumye benshi bizera Umwami Yesu  baravugana bati : ‘’Nitumureka dutya bose baramwizera.’’ N’uko, baca bafata ingamba yo kumugambanira baramumanika ku Musalaba. N’uno munsi, amadini nk’ayo ayoberanya Umwami Yesu Kristo, amadini yihakana Yesu-Kristo, amadini yubitse Ijambo ry’Imana, akagendera mu mihango n’amahame byahimbwe n’abana b’abantu, amadini adashaka ko abantu bamenya ukuri  ariryo Jambo ry’Imana ngo bikurikirire Yesu aruzuye. Amadini yabereye abayoboke intambamyi yo kugera kuri Yesu, arahari. Tugendane ubwenge, kandi nitumara kwakira Yesu-Kristo no kumwizera, tuze tumusenga tumusabe atwiyoborere atwereke aho twasengera hakazatugirira umumaro, hakazatwigisha Agakiza. Ntitukizirike kw’idini na rimwe, dukwiye  kwizirika kuri Yesu-Kristo, ni we wenyene azatugeza iwe mw’Ijuru. 
Kandi, hari n’ikindi tugomba kwibuka, n’uko, nk’uko twabisobanuye mu kiganiro cya  gatandatu ku Gakiza, dukizwa n’Ijambo ry’Imana kuko ni ryo riduhindura rikadukura mu cyaha. Kandi turazi neza nk’uko Imana yabimbwiye ko Gahunda y’Ububyutse bw’Imitima yacu ko ari ukubwizanya ukuri, kandi birumvikana ko  ntabwo wabwira abandi ukuri utamenye. Turagomba rero kumenya ukuri, kandi ukuri ni Ijambo ry’Imana, kuko ni ryo ritubatura ku byaha, ni ko gukizwa. Dukizwa ibyaha, dukizwa ingeso mbi twavukanye yo kwikunda. 
Muri Yohana 14 : 6 Umwami Yesu yarongeye aratubwira ati : ‘’ Ni jye nzira n’ukuri n’ubugingo, ntawuja kwa Data ntamujanye ‘’. Nuko rero, Imana yaduhaye uwo tunyuraho kugirango  atubature ku byaha noneho tubashe  kumugereho, na we, ni Yesu-Kristo, nta dini na rimwe yaduhitiyemo ngo atubwire ngo iri ni ryo rizabageza ku Bugingo buhoraho. Ahubwo, we, yaratubwiye ati : Idini ritunganye kandi ritanduye imbere y’Imana Data wa twese ni iri : Ni ugusura impfubyi n’abapfakazi mu mibabaro yabo, no kwirinda kutanduzwa n’iby’isi. Mu magambo make, ni ukugira urukundo, ugahinduka, ntiwibohere ku by’isi, ahubwo, ukagirira impuhwe abababaye, kandi ukirinda gutegekwa n’iby’isi. Imbere y’Imana, amadini yandi yose adakurikiza iryo hame aranduye. Rero, idini rya Yesu ni urukundo, kandi, nta handi wabonera urukundo nyakuri atari muri Yesu-Kristo ari we Jambo ry’Imana.  Niwuzura urukundo nyakuri, uzaba uri mw’Itorero rya Yesu-Kristo.  ( Yakobo 1 : 27 ) 
Umuntu wese agomba kwisuzuma akareba nyimba by’ukuri ari muri Yesu-Kristo, ariko kuba mw’Ijambo ry’Imana, cyangwa nyimba yibereye mw’idini. Abantu benshi bari kwihenda ngo bari mu Gakiza kandi bibereye mw’idini nk’uko twakomeje kubivuga. Imana yaravuze mu butumwa bwa 2012, ko hari abantu bari kumushakira aho atazabonerwa. Mushakire mw’Ijambo ryayo ariwe Yesu-Kristo, ureke kumushakira mu madini, mu bana b’abantu no mu bigirwamana. Ntitugakomeze kwijijisha no kugenda nk’abatagira ubwenge, Umwami wacu ari bugufi, atazasanga tukiri mu nzira nyabagendwa tugahusha Ijuru.        

Dutekereze twese kw’iherezo ryacu dukizwe by’ukuri, duhinduke ibyaremwe bishya, kuko abadakijijwe ntabwo bazabona Umwami Imana. 
Hariho  kandi abihenda bakibaza ko bazinjizwa mw’Ijuru n’imirimo myiza bakoze. Kandi, hariho n’amadini ari kubiyoberezamo abantu. Imirimo myiza twakoze si yo izatwinjiza mw’i juru, ahubwo, ni yo izaduherekeza nk’uko Ijambo ry’Imana ribitubwira. Imirimo myiza izabasha guherekeza abakijijwe bahindutse, nayo abayikoranye ibyaha, ntizababuza kurimbuka. Imirimo myiza, ni umwenda wo kurimbana imbere ya Yesu-Kristo umutware wacu, ku munsi w’ubugeni bwa twe na we. None se, ko imirimo yacu igereranywa n’umwenda mwiza w’igitare urabagirana, uwo mwenda wawambarira ku mbyiro utiteguye ngo wiyuhagire use neza ubanze unisige bikunde ?. Ijambo ry’Imana riri mu Byahishuwe 19 : 6b – 8 riratubwira riti : ‘’ Tunezerwe twishime tuyihimbaze kuko ubukwe bw’Umwana w’Intama busohoye, umugeni we akaba yiteguye, kandi ahawe kwambara umwenda w’igitare urabagirana utanduye. Uwo mwenda w’igitare mwiza, ni wo mirimo yo gukiranuka y’abera ‘’. Iri Jambo rirasobanutse cyane. Uwuzahabwa kwambara uwo mwenda w’igitare, ni umugeni wa Yesu gusa. Kandi iyo usomye mu Befeso 5 : 27, tugaragarizwa ko Yesu azishira Itorero rye ari we mugeni we adafite ikizinga cyangwa umunkanyari. Azamwishira yejeje. Kandi na hano muri rino jambo, biratugaragarira ko iyo mirimo, izarimbisha abera. Abatera, izatwikanywa na bo. Ukwo, ni ko gukorera Ubwami tutazatahamo kandi Imana irabitubuza. 
Rero, ntidukomeze kwishuka, ikitugaragarira cyo, n’uko Imana itarya ruswa kandi idatoranya ku butoni. Umugeni wa Yesu-Kristo, ni uwuzuzuza ibyangombwa byose amusaba kugirango babane. Ntabwo rero wamuhendesha gufasha abakene, warangiza ugashishikara gusambana no gukora iby’isoni nke,  hama ngo  witere ijeke ngo uzabona Imana. Ntabwo watanga icya cumi n’amaturo kandi ushishikara kuriganya, hama ngo wibaze ngo uzaja mw’Ijuru. Ntabwo wavugana ubutumwa bwiza ishyari n’inzigo, cyangwa ngo uragirane intama z’Imana ubujura no kwikunda, hama ngo wibwire ko Imana izirengagiza ibibi ukora ngw’iguhe ubugingo buhoraho ngo n’uko wayikoreye. Ushobora no kuba waragaruriye benshi gukiranuka, ariko kuko wewe udakiranuka ukababera imperekeza, bakagereyo, wewe ntuzagereyo. Ukababera nk’ikiraro bambukiraho, ariko wewe ntiwambuke. Twirinde kandi twisuzume, kuko hariho abari gukorera Imana nk’abagaragu, batigeze bahinduka abana b’Imana nyakuri. Guhinduka abana b’Imana nyakuri ni ukwambara ishusho ya Data irangwa n’Urukundo, kuvugisha ukuri, kwicisha bugufi no kwumvira. Abakorera Imana batahindutse, ntibazaragwa mu Bwami bwa Data kuko bahari nk’imbata. Umwami Yesu we ubwe muri Yohana 8 : 31, 34 -35, Yaratwibwiriye ati :                   ‘’ Nimuguma  mw’Ijambo ryanjye muzaba abigishwa banjye nyakuri, namwe muzamenya ukuri kandi ukuri ni ko kuzababatura. Ni ukuri ni ukuri, ndababwira yuko umuntu wese akora ibyaha ni imbata y’ibyaha. Imbata ntiba mu rugo iteka, ahubwo  mwene nyirarwo, ni we urugumamo iteka ‘’. Lero, abana b’Imana bakijijwe, aribo bagendera mw’Ijambo ry’Imana ni bo bonyene bazaturana n’Imana mu Bwami bw’Ijuru.  
Twibuke ko mu mpfunguruzo zipfungura Ijuru, ko Imirimo myiza ni urwa gatatu. Udafite ebyiri za mbere ntabwo wapfungurirwa. Tugomba rero gukorera Imana twarakiriye Agakiza kandi twejeje.  Gukora imirimo myiza udakiranuka, ni uguta umwanya, ntiwabihemberwa. 
Mu mubwiriza 8 : 14 ,  Ijambo ry’Imana riratubwira neza riti : ‘’ Hariho ikitagira umumaro gikorerwa mw’isi, n’uko habaho abakiranutsi bababwaho n’ibikwiriye imirimo y’abakiranirwa. Kandi habaho abanyabibi bababwaho n’ibikwiriye imirimo y’abakiranutsi. Ni ko kuvuga nti : Ibyo na byo ni ubusa’’.  

Urumva rero ko nta mumaro byaba bigufitiye  ko ukora iby’abakiranutsi, ugakorera Imana kandi wewe udakiranuka. Kandi ikindi, kwitwa ngo urakijijwe urakiranuka nyamara ugashishikara gukora imirimo y’umwijima, ibyo byose, ni ukwijana mw’irimbukiro. Imana rero, ntishaka na hato ko duhagurukira gukora ibyiza tukiri babi. Irashaka ko imirimo y’abera ikorwa n’abera. Kandi, Imana ntabwo ija yishimira na rimwe ko abantu bakorera Itorero ry’Imana bariri hanze. Imana irashaka ko tubanza tukaba abanyetorero imbere yo kurikorera. Gukina byararangiye, buri wese niyite kw’i herezo rye.    
Imana yabwiye Abalewi iti : ‘’ Umuntu wese wo mu rubyaro rwanyu, mu bihe byanyu byose uzegera ibyera Abistraeli bereje Uwiteka agihumanye, uwo muntu azakurwaho ave imbere yanjye. Ni cyo gituma mukwiriye kwitondera umurimo nabarindishije kugirango utabazanira icyaha, ukabicisha kuko bawononye. Ndi Uwiteka ubeza.’’ Abalewi 22 : 9 . 
Urumva rero Abalewi nk’uko tubizi wari Umuryango w’Ab’Isrtaeli wari waratoranijwe n’Imana ngo bamubere Abatambyi. Ariko Imana yabasaba kubanza kwiyeza bo ubwabo, imbere yo kuza gutambira abandi. Uwaza imbere y’uwiteka yanduye, cyangwa adakora umurimo w’Imana uko bikwiriye akurikije amategeko yahawe, yaricwaga, akarimbuka.
Twitonde rero dukorere Imana duhinda imishyitsi, twubaha Imana, twitonda, dukiranuka kugirango tuzabone ikamba ry’ubugingo, iryo twasezeranijwe. Pawulo ni we wabwiye Abakorinto, kandi natwe uno munsi ni twe abwira ati :  ‘’ Ntitugire igitsitaza  dushira mu nzira  y’umuntu wese, kugirango   umurimo wacu utagira umugayo. Ahubwo, ku kintu cyose, twihe agaciro nk’abakozi b’Imana bagabura ibyayo.  ( 2 Abakorinto 6 : 3-4 )  
Twariho tuganira ku kibazo cya gatandatu kitubaza nyimba abadakijijwe batazaja mw’Ijuru. Twavuze ko nyimba twemeranya ko gukizwa ko ari uguhinduka, tukava muri kamere y’icyaha twavukanye, tukagira kamere y’Imana. Byongeye tukaba tuzi ko tutabasha kwihindura ku bw’amategeko, ahubwo ko duhindurwa na Yesu-Kristo, ari we Jambo ry’Imana, ari we Gakiza kacu, birumvikana ko abataziyegurira Kristo ngo bamwakire babane na we abayobore abahindure, ko batazakizwa. Ubwo rero nta juru bazabona. Twanashimikiye ku gitekerezo kitubwira ko imirimo myiza, ko itabasha kutugeza mw’i juru, igihe cyose tuyikorana ibyaha tutahindutse. Ni cyo gituma mw’ijambo ribanziriza buno butumwa bw’Ubuhanuzi nahawe n’Imana, Imana yo ubwayo iratubwira iti : ‘’ Ndashaka ko muhinduka muhinduwe nanjye, mugahindura abandi ‘’.  Iyo, ni yo mibereho ibereye abakizwa kugirango tuzaraganywe na Kristo Ubwami bw’Imana.   
IMANA N’IJWI RYAYO, IRADUHUGURIRA  KWITEGURIRA   GUSERUKA  IMBERE YE TUDAKORWA N’ISONI 
UWITEKA IMANA YACU ARATUBWIYE ATI : NIMWIHANE NONAHA
Ndarambiwe n’abanyabyaha. Ndi kubihanangiriza ubwanyuma. Nimutisubiraho vuba, mugiye kubona ingaruka z’ibyaha byanyu. Mumenye neza nyimba muguma muri jyewe, mumenye neza nyimba muri mu mubare w’abana banjye. Kuko harageze igihe byose bigiye guhinduka. Musengere kubona umwanya wo kwihana, wo kubabarira abandi n’uwo gukunda. Igihe kiraje aho igice kimwe cy’abantu kitazabona uwo mwanya. Icyo mutumva ni igiki ko ndi Imana imwe rudende ibaho kandi ishobora byose, kandi ko kubera ibyaha byanyu nta kindi mukora atari ugukongeza uburakari bwanjye. 

Ni muhinduke bane banjye, kugirango mbashe kubona ubudasa hagati y’abakijijwe n’abatarakizwa. Gucumura kwanyu musubira, gutuma nta tandukaniro riri hagati yabo namwe.  Hahirwa abakurikiza ijambo ryanjye igihe cyose cy’umunsi . Hahiriwe  unkunda akanyubaha. Kuko abakira Yesu ariwe Jambo ryanjye, bagashishikara guha ikibanza Satani muri bo, ntabwo banyubaha. Ndi Imana y’abahinduka, ariko abadahinduka ni abanzi banjye. Muri muri jyewe, nzabahindura, ariko kubera ko muri abantu muryoherwa n’ibinyoma bya Satani, ababeshesha gukunda  no kuryoherwa n’ibintu byo mw’isi, gushakisha ubwiza bw’umubiri, kunezereza imIbiri yanyu, mukabesha muvuga ngo nta kundi mwari kubigira ngo muve mu bibazo. Ariko muri nyjewe, ni ukuri kwonyene kuzabakiza ibibazo byanyu. 

Munyegere muzabona imbaraga zanjye. 

Ndi kubwira Itorero ryanjye rirwaye kuko abarigize bateshutse kubera ko Satani yinjiye mu ngoro yanjye. Kandi nta n’icyo mukora ngo muyirukane, ahubwo murayikaribisha mukayizimana. Mwisuzume, mumenye igice muri mwebwe muteguriye Imana.

· Ubu butumwa, bugenewe abantu bose bavuga mw’izina ryanjye, bakanyiyitirira, kandi batitwara nkanjye, bakiba identité yanjye. 

· Ubu butumwa bugenewe na none ababesha ubwoko bwanjye

· Bukagenerwa ubwoko bwanjye bubura ubwenge bwo kunshaka. 

· Bugenewe abatazi uko bangeraho kuko babeshwe 

Munsenge nzabihishurira. Nimusome ijambo ryanjye, muzamenya ibinezeza. 
· Ndi kubwira Abapasteurs bayobya abantu batigisha Agakiza, batigisha kwihana, batigisha njye mu byukuri, ahubwo babesha abantu babigisha imihango y’abantu.

· Ndi kuvugana n’umuntu wese ufite umurimo mw’itorero ryanjye, ndamubwira ngo asome ijambo ryanjye arisobanukirwe, ahinduke kuko nibo ntegerejemo ibyitegererezo. Kuko nibo ntezemo umucyo, ariko umwijima utuye hagati muri bo. 

· Ndabwira abamenyereye umurimo wanjye ko utamenyerwa, kandi ko batagomba kwifata nk’abamaze gutaha  n’ijuru. Ni mwicishe bugufi kuko murabizi ko mucumura. Ni mwemere ibicumuro byanyu bane banjye, mungarukire mbababarire.

           Niminkunde mungandukire kuko igihe cyose isi izaba ikiri isi, sinzareka  kubabwira ngo mwiringire muri njyewe; kuko mfite ubuzima byanyu mu ntoke  zanjye. Ntimukigere mumpemukira. Nzabanezerererwa mbahezagire mwebwe n’abanyu. Mufate ingamba hakiri umwanya.  Amen

 Babwire ko mbategereje ariko bihute. Nimuhinduke, muhindure isi, ubwiza bwanjye bugaragarirebose.Amen                                                                                                                              Imana yaduhaye n’aya magambo ari muri Bibiliya ngo tuyabahe muyisomere . 

   Abakolosayi ;2 ,  2 Timoteyo 3,  Mika2,  Zefaniya 2; 1-3 ,  Zefaniya 3,7 ,Yesaya 40 

2 Petero2 ,  1 Petero 2,  Yohana 14,15 , Yobu 40 , M atayo 25 ; 31-45 ,  1 Yohana 1; 5-10  , 2 Pierre 3, 9-11 na Yohana 5;14. 

